
18 oktyabr Müstəqilliyin Bərpası Günüdür!

Həmin rəsmi sənədin pream-
bulasında qeyd edilir ki, 1991-ci 
il oktyabrın 18-də “Azərbaycan 
Respublikasının dövlət müstəqilliyi 
haqqında” Konstitusiya Aktı qəbul 
olunmuşdur. Konstitusiya Aktın-
da 1918-ci il 28 may tarixli İstiqlal 
Bəyannaməsinə və “Azərbaycan 
Respublikasının dövlət müstəqilliyini 
bərpa etmək haqqında” Azərbaycan 
Respublikası Ali Sovetinin 1991-ci 
il 30 avqust tarixli Bəyannaməsinə 
istinad olunmuş, Azərbaycan Res-
publikasının Azərbaycan Xalq 
Cümhuriyyətinin varisi olduğu təsbit 
edilmişdir: “ Beləliklə, “Azərbaycan 
Respublikasının dövlət müstəqilliyi 
haqqında” Konstitusiya Aktına əsasən 
Azərbaycan xalqı 1991-ci il oktyabrın 
18-də öz müstəqilliyini bərpa etmiş-
dir”. Çox sadə, aydın və vaxtında 
xatırladılan fakt və zamanın səsinə 
cavab verən qanundur. 

Bu qanuna əsasən, mayın 28-i 
Müstəqillik Günü, oktyabrın 18-i isə 
Müstəqilliyin Bərpası Günü elan edilir. 
Əlavə olunur ki, Müstəqillik Günü və 
Müstəqilliyin Bərpası Günü hər il bay-
ram günləri kimi qeyd ediləcək.

Bu sətirləri qələmə alarkən hələ 
2004-cü ilin dekabrında – ulu öndərin 
vəfatının birinci ildönümündə aka-
demik Budaq Budaovdan aldığım 
müsahibənin bir məqamı yadıma 
düşdü. Akademik demişdi: “Heydər 
Əliyevin dünya siyasətində tutduğu 
mövqenin ucalığını, onun özünün 
böyüklüyünü sübut edən faktlardan 
biri də o idi ki, ulu öndər bugünkü 
müstəqil dövlətimizin Azərbaycan 
Xalq Cümhuriyyətinin varisi olduğunu 
dönə-dönə xatırladıb. Onun Dövlət 
Müstəqilliyi Günü münasibətilə xalqa 
ünvanladığı təbriklərin hamısında bu 
fakt öz yerini tapır. Gedib o təbriklərə 
baxa bilərsiniz”. 

Akademik dedi və mən də gedib 
o təbriklərə baxdım. Məsələn, ulu 
öndərin həmin gün münasibətilə 
xalqa ünvanladığı 17 oktyabr 1997-ci 
il tarixli təbrikində oxudum: “Əsrin so-
nunda beynəlxalq aləmdə və Sovetlər 
İttifaqında yaranan əlverişli vəziyyət 
xalqımıza qəlbinin dərinliklərində hifz 
etdiyi müstəqillik arzularını yenidən 
reallaşdırmaq imkanı verdi. 1991-ci il 
oktyabrın 18-də respublika Ali Soveti 
Azərbaycanın Dövlət müstəqilliyi 

haqqında Konstitusiya aktı qəbul etdi. 
Həmin ilin 30 dekabrında keçirilən 
ümumxalq səsverməsi – referendum 
bu sənədə hüquqi təminat verdi və 
Azərbaycan dövlət müstəqilliyini 
bərpa etdi”. Yəni ümummilli lider “biz 
müstəqillik qazandıq” – yox, məhz 
“Azərbaycan dövlət müstəqilliyini 
bərpa etdi” – yazırdı.

Prezident İlham Əliyev isə dövlət 
müstəqilliyimizin 25 illiyi münasibətilə 
keçirilən tədbirdə həmin faktı belə 
ifadə etrmişdir: “Azərbaycan Respub-
likasının 1991-ci il oktyabrın 18-də 
Azərbaycan Xalq Cümhuriyyətinin 
varisi olaraq öz dövlət müstəqilliyini 
bərpa etdiyi tarixi gündən 25 il ke-
çir… Əsrlər boyu müstəqillik arzu-
su ilə yaşamış xalqımız ayrı-ayrı 
dövrlərdə müxtəlif imperiyaların və 
böyük dövlətlərin tərkibində olma-
sına baxmayaraq, hər bir xalqın 
milli varlığının mahiyyətini təşkil 
edən amilləri – dilini, milli-mənəvi 
dəyərlərini və mədəniyyətini göz 
bəbəyi kimi qoruyub saxlamaqla ya-
naşı, dünya mədəniyyəti xəzinəsinə 
də misilsiz töhfələr vermişdir. Dövlət 
müstəqilliyimizin bərpası bizə 
azərbaycançılıq məfkurəsi ətrafında 
sıx birləşərək beynəlxalq hüququn 
subyektinə çevrilmək və demokratik, 
hüquqi, dünyəvi dövlət qurmaq imka-
nı yaratmışdır”.

Xatırladaq ki, müstəqilliyin 
bərpasından sonra Azərbaycan 
xalqı dövlət quruculuğu prosesində 
ən ümdə amal, arzu və niyyətlərini 
gerçəkləşdirərək bütün sahələrdə 
əldə etdiyi nailiyyətlərlə haqlı olaraq 
fəxr edə bilər. Uğurlu daxili və xarici 
siyasətimiz sayəsində dövlətçilik 
ənənələrimiz möhkəmlənmiş, 
iqtisadiyyatımız inkişaf etmiş, 
mədəniyyətimiz zənginləşmişdir. 
Müstəqil Azərbaycan Respublikası bu 

gün hər bir vətəndaşımız və xaricdə 
yaşayan soydaşımız üçün əsl qürur 
mənbəyidir.

Müstəqilliyin ilk illəri olduqca çətin 
keçsə də, ümummilli lider Heydər 
Əliyevin 1993-cü ildə hakimiyyətə 
qayıdışı və apardığı müdrik siyasət 
nəticəsində ölkənin məhvolma 
təhlükəsinə, separatçılıq meyillərinə 
və başlanan vətəndaş müharibəsinə 
son qoyuldu, dövlətlə xalqın birliyi 
təmin edildi. İctimai-siyasi sabitliyin 
bərqərar olması, hərbi əməliyyatların 
dayandırılması və “Əsrin 
müqaviləsi”nin imzalanması bütün 
sahələrdə genişmiqyaslı islahatların 
başlanmasına zəmin yaratdı.

Politoloqlar haqlı olaraq yazırlar 
ki, müstəqil dövlətin sərhədləri, ordu-
su, gerbi, bayrağı və pulu kimi onun 
əsas qanunu da mühüm şərtlərdən 
biridir. Ona görə də ulu öndər 
ölkəmizin ilk Konstitusiyasının qəbul 
edilməsinə mühüm önəm verirdi. 
1995-ci ildə qəbul olunan Azərbaycan 
Konstitusiyası milli dövlət qurucu-
luğunun bünövrəsini təşkil etməklə 
müasir dövlətin bütün qurum və 
təsisatlarının formalaşdırılmasında, 
hakimiyyət bölgüsü prinsiplərinin tam 
təşəkkül tapmasında, parlamentarizm 
ənənələrinin zənginləşdirilməsində 
mühüm rol oynamışdır. 2002-ci il 
24 avqust, 2009-cu il 18 mart və 
2016-cı il 26 sentyabr tarixli refe-
rendumlar Konstitusiyanın müəyyən 
maddələrinə əlavələri ilə dövlət qu-
ruculuğu sisteminin təkmilləşməsinə 
töhfələr vermişdir.

Heydər Əliyevin işləyib hazırladığı 
neft strategiyası Azərbaycanın dövlət 
müstəqilliyinin əbədiləşdirilməsinə xü-
susi töhfələr vermişdir. Prezident xa-
tırladır ki, müstəqil Azərbaycan enerji 
sektorunun inkişafı istiqamətində 
mühüm irəliləyişlərə nail olmuşdur. 

Bakı–Tbilisi–Ceyhan neft kəməri, 
Bakı–Tbilisi–Ərzurum qaz kəməri 
və digər irimiqyaslı strateji layihələr 
ölkəmizin enerji ehtiyatlarını dünya 
bazarlarına çıxarmaqla Avropanın 
enerji təhlükəsizliyinin təminatında 
böyük əhəmiyyətə malikdir. Respubli-
kamızda neft və qeyri-neft sektorunun 
yüksəlişi ümumi daxili məhsulun art-
masına, güclü sahibkarlar zümrəsinin 
və orta təbəqənin yaranmasına 
təkan vermişdir. Ölkə üzrə sənaye 
zonalarının açılması, Bakı ilə yanaşı 
digər şəhərlərin də sənaye potensi-
alının artırılması, texnoparkların və 
aqroparkların qurulması regionların 
böyük sürətlə inkişafını təmin etməyə 

imkan yaratmışdır. Ölkəmizin ərzaq 
təhlükəsizliyi təmin olunmuş, kənd 
təsərrüfatının və müvafiq infrastruk-
turun inkişafına böyük investisiyalar 
qoyulmuş, ərzaq və qeyri-ərzaq 
məhsullarının ixrac qabiliyyətinin artı-
rılması istiqamətində mühüm addım-
lar atılmışdır.

İlham Əliyevin fikrincə, 
müstəqilliyin əbədiləşdirilməsi üçün 
neft yataqlarının kəşfindən, neft-qaz 
hasilatından və hasil edilmiş karbo-
hirogenin satışından əlavə başqa bir 
mühüm vəzifə də vardır – bu, neft 
kapitalının insan kapitalına çevrilməsi 
strategiyasıdır. Azərbaycanda bu 
strategiyaya uyğun olaraq, humani-
tar sahələrin inkişafı istiqamətində 
gərgin iş aparılmışdır. Təhsil siste-
minin daha da təkmilləşdirilməsinə 
dair tədbirlər həyata keçirilmiş, 
dünyanın mötəbər universitetlərində 
minlərlə Azərbaycan gəncinin 
təhsil alması üzrə Dövlət Proqramı 
gerçəkləşdirilmiş, yeni universitetlər 
açılmış, təhsildə özəl sektor formalaş-
mışdır. Azərbaycan mədəniyyəti həm 
ölkə daxilində, həm də xaricdə iri-
miqyaslı layihələr çərçivəsində təmsil 
olunmaqdadır. Tikilən yeni məktəblər, 
müalicə ocaqları, muzeylər, olimpiya 
mərkəzləri, mədəniyyət müəssisələri 
və istirahət zonaları sosial həyatın 
yaxşılaşmasına xidmət edir. “ASAN 
xidmət” şəbəkəsi, ünvanlı sosial 
yardım, aztəminatlı ailələrin əlverişli 
şərtlərlə mənzillə təmin olunması və 
digər layihələr dövlətin sosial yönüm-
lü siyasətinin göstəricisidir.

Bütün bunlar Azərbaycan 
Prezidentinin dövlət müstəqilliyimizin 
əbədiləşdirilməsi istiqamətində həyata 
keçirdiyi mühüm layihələrdir. Ancaq 
Ali Baş Komandanımız, rəşadətli 
ordumuz və milli mənafelər baxımın-
dan vahid məqsədə xidmət etməyin 
nümunəsini yaratmış xalqımız ötən 
ilin payızında dövlət müstəqilliyimizin 
əbədiləşdirilməsinə daha möhtəşəm 
bir töhfə verdilər. Bu, otuz il düşmən 
əsarətində olan torpaqlarımızın işğal-
dan azad edilməsi, xalqımıza əsrlər 
boyu dözülməz haqsızlıqlar etmiş 
ermənilərin diz çökdürülməsi idi. Bu 
fakt sübut etdi ki, Azərbaycanın dövlət 
müstəqilliyi bundan sonra min illər 
boyu yaşayacaqdır. 

İttifaq MİRZƏBƏYLİ,  
“Xalq qəzeti” 

Müsəlman Şərqində ilk demokratik respublika 
olmuş Cümhuriyyətin bayrağını, himni və gerbini 
öz dövlət atributları kimi qəbul etməsi və 28 
May gününün dövlət bayramı səviyyəsində qeyd 
edilməsi Azərbaycan Respublikasının 1918-
ci ildə imzalanmış İstiqlal bəyannaməsinə 
və Azərbaycan Xalq Cümhuriyyətinin dövlət 
quruculuğu sahəsindəki xidmətlərinə dərin 
hörmət və ehtiramının təzahürüdür.

Azərbaycan Respublikasının Prezidenti  
İlham Əliyevin dövlət müstəqilliyinin bərpasının 

iyirmi beşinci ildönümü haqqında 11 oktyabr  
2016-cı il tarixli sərəncamından

Heydər ƏLİYEV: Bizim qurduğumuz müstəqil 
dövlət Azərbaycan Xalq Cümhuriyyətinin varisidir

Ötən ilin oktyabrında Azərbaycan Prezidenti İlham Əliyev sonradan 
bütün siyasətçi, politoloq və ekspertlərin dönə-dönə müraciət etdiyi 
bir arqument səsləndirmişdi: “Nəyi, necə, nə vaxt etmək lazımdır, bunu 
mən bilirəm. Yaxın tarix dəfələrlə bunu göstərib, həm siyasi müstəvidə, 
diplomatik müstəvidə, eyni zamanda, döyüş meydanında. Nəyi 
ediriksə, dəqiqliklə edirik”. Zaman həmin deyimin necə böyük həqiqət 
olduğunu tez-tez təsdiq edir. Elə dövlət başçımızın oktyabrın 15 də 
imzaladığı “Müstəqillik Günü haqqında Azərbaycan Respublikasının 
Qanunu” da onun nə edirsə, hamısını dəqiqliklə etməsinin sübutudur.

Əhalinin sosial rifahının qorunması  
sahəsində əlavə tədbirlər haqqında
Azərbaycan Respublikası Prezidentinin Sərəncamı

Ölkə əhalisinin rifah halının 
yaxşılaşdırılması aparılan sosial-iqtisadi 
siyasətin mühüm prioritetlərindən biridir. 
Son illərdə bu istiqamətdə ciddi irəliləyişlərə 
nail olunmuş, əhalinin sosial müdafiəsinin 
gücləndirilməsi, sosial ödənişlərin, 
əməkhaqlarının artırılması istiqamətində 
ardıcıl addımlar atılmışdır. Bu məqsədlə 
2019-cu ildə iki sosial islahat zərfi qəbul 
olunaraq icra edilmiş, müavinət və 
təqaüdlərin məbləğinin orta hesabla 92%, 
əmək pensiyasının minimum məbləğinin 
72%, minimum əməkhaqqının 92%, dövlət 
büdcəsindən maliyyələşdirilən qurumlarda 
işləyənlərin əməkhaqlarının orta hesabla 
50% artırılması təmin edilmişdir. Görülmüş 
tədbirlər nəticəsində 2018-ci ilin əvvəli ilə 
müqayisədə orta aylıq nominal əməkhaqqının 
məbləğində 39%, əmək pensiyalarının orta 
məbləğində 60%, sosial müavinətlərin orta 
məbləğində 2 dəfə, Azərbaycan Respublikası 
Prezidentinin təqaüdlərinin orta məbləğində 
isə 2,2 dəfə artım əldə olunmuşdur.

2021-ci ildə ölkəmiz COVID-19 
pandemiyasının yaratdığı sarsıntıları geridə 
qoyaraq, inamlı şəkildə iqtisadi bərpa 
yoluna qayıtmışdır. Bu, dünya miqyasında 
pandemiyaya qarşı peyvəndlərin ərsəyə 
gətirilməsi, ölkəmizdə isə insanlarımızın 
bu xəstəlikdən qorunması istiqamətində 
dövlət tərəfindən əhatəli və effektiv sosial-
iqtisadi tədbirlərin, xüsusilə genişmiqyaslı 
peyvəndləmə kampaniyasının keçirilməsi, 
həmçinin 2020-ci ildə əhalinin sosial 
baxımdan həssas qruplarına maliyyə 
və sosial dəstək göstərilməsi, eləcə də 
pandemiyadan zərər çəkmiş iqtisadi 
sahələrdə fəaliyyət göstərən sahibkarlara, 
qurumlara vergi və bank-kredit güzəştlərinin 
verilməsi sayəsində mümkün olmuşdur. 
Bununla yanaşı, qeyd olunmalıdır ki, 

dünya iqtisadiyyatında bərpa meyillərinin 
güclənməsi müşahidə olunmaqdadır. Lakin 
dünya miqyasında iqtisadi fəallığın bərpası 
və məcmu tələbin artması templərinin vaxtilə 
dayandırılmış istehsal, nəqliyyat-logistika 
və təchizat güclərinin iqtisadi dövriyyəyə 
qaytarılması sürətini xeyli üstələməsi 
beynəlxalq bazarlarda bir çox əmtəələrin 
qiymətlərinin əhəmiyyətli dərəcədə 
qalxmasını şərtləndirərək yeni çağırışlar 
yaratmışdır. 

Bu vəziyyət ölkəmizə idxal olunan 
əmtəələrin, o cümlədən bir sıra ərzaq 
məhsullarının qiymətlərinin artımına səbəb 
olur və nəticə etibarilə sosial baxımdan ən 
həssas əhali qruplarının rifah halına mənfi 
təsir göstərir. 

Beynəlxalq bazarlardakı proseslərin 
ölkədaxili qiymətlərə sirayət etməsinin ölkə 
əhalisinə, xüsusilə həssas əhali qruplarına 
mənfi fəsadlarını yumşaltmaq və əhalinin 
sosial müdafiəsini gücləndirmək məqsədilə 
Azərbaycan Respublikası Konstitusiyasının 
109-cu maddəsinin 32-ci bəndini rəhbər 
tutaraq qərara alıram: 

Azərbaycan Respublikasının Nazirlər 
Kabineti:

1. Əməkhaqlarının, əmək pensiyalarının 
və sosial müavinətlərin, təqaüdlərin və digər 
sosial ödənişlərin məbləğlərinin artırılmasının 
təmin edilməsi ilə bağlı Azərbaycan 
Respublikasının 2022-ci il dövlət büdcəsi 
layihəsində müvafiq tədbirlərin əks etdirilməsi 
üçün təkliflərini hazırlayıb Azərbaycan 
Respublikasının Prezidentinə təqdim etsin.

2. Bu Sərəncamdan irəli gələn digər 
məsələləri həll etsin.

İlham ƏLIYEV 
Azərbaycan Respublikasının Prezidenti

Bakı şəhəri, 16 oktyabr 2021-ci il

Azərbaycanın ötən əsrin əvvəllərində qurduğu müstəqil dövlət cəmi 
23 ay yaşadı. Xalqımız bu xoşbəxtliyə bir də əsrin sonlarında nail 
oldu: 1991-ci il oktyabrın 18-də “Dövlət Müstəqilliyi haqqında” 

Konstitusiya Aktının qəbul edilməsi ilə Azərbaycan Respublikasının 
müstəqilliyi bərpa edildi. Bununla da Azərbaycanın tarixində yeni dövrün 
başlanğıcı qoyuldu.

Xatırladaq ki, adı çəkilən Konstitusiya 
Aktında 28 may 1918-ci il tarixli “İstiqlal 
Bəyannaməsi”nə və “Azərbaycan Respubli-
kasının dövlət müstəqilliyini bərpa etmək haq-
qında” Azərbaycan Respublikası Ali Sovetinin 
1991-ci il 30 avqust tarixli Bəyannaməsinə 
istinad olunub, Azərbaycan Respublikasının 
Azərbaycan Xalq Cümhuriyyətinin varisi 
olduğu təsbit edilib. Beləliklə, “Azərbaycan 
Respublikasının dövlət müstəqilliyi haqqında” 
Konstitusiya Aktına əsasən Azərbaycanın 
1991-ci il oktyabrın 18-də müstəqilliyi bərpa 
olunub.

Bu il oktyabrın 18-də Azərbaycan Res-
publikasının müstəqilliyinin bərpa edilməsinin 

30 ili tamam olur. Bu əlamətdar hadisənin 
ildönümü ərəfəsində Milli Məclis tərəfindən 
1918-ci il mayın 28-də İstiqlal Bəyannaməsi 
ilə Azərbaycan Respublikasının dövlət 
müstəqilliyinin elan olunduğu, 1991-ci il 
oktyabrın 18-də isə “Azərbaycan Respublika-
sının dövlət müstəqilliyi haqqında” Konstitusi-
ya Aktı ilə Azərbaycan Respublikasının dövlət 
müstəqilliyinin bərpa olunduğu nəzərə alına-
raq, bundan sonra mayın 28-nin Müstəqillik 
Günü, oktyabrın 18-nin isə Müstəqilliyin 
Bərpası Günü kimi qeyd edilməsi qərara 
alınıb və bu, dövlətimizin başçısı tərəfindən 
2021-ci il 15 oktyabr tarixində təsdiqlənib. 

(ardı 7-ci səhifədə)

Azərbaycanın dövlət müstəqilliyi əbədi olacaqdır, sarsılmaz 
olacaqdır, dönməz olacaqdır və Azərbaycanın bugünkü gənc nəsli 
gələcək Azərbaycanı daha da yüksəklərə qaldıracaqdır.

Heydər ƏLİYEV 
Ümummilli lider

Müasir Azərbaycan tarixinin 
ən qüdrətli dövrünü yaşayır

 1918-ci ilin 28 mayında elan edilmiş 
Azərbaycan Demokratik Respublikası 23 
aylıq fəaliyyətindən sonra bolşevik işğalı 
nəticəsində süqut etmişdi. Xalqımız 70 il 
Sovetlər Birliyinin tərkibində yaşasa da 
XX əsrin sonlarında yenidən öz dövlət 
müstəqilliyini bərpa etdi. Elə o gündən 
də ölkəmiz insan hüquq və azadlıqlarının 
qorunmasına təminat olaraq demokratik 
idarəetmə və vətəndaş cəmiyyətinin 
qurulmasını özünün ali məqsədi kimi 
qəbul etdi. 

1991-ci il oktyabrın 18-də dövlət 
müstəqilliyini rəsmiləşdirən Konstitusiya 
Aktının qəbulu ölkəmizin istər siyasi, 
istərsə də iqtisadi və içtimai həyatında 
inqilabi bir hadisə idi. Konstitusiya 
Aktı respublikada milli siyasət və 
idarəetmənin təminatçısı olmaqla iqtisadi 
inkişafın əsaslarını müəyyənləşdirdi, 
davamlı inkişafa, insan hüquqlarının 
təminatına etibarlı zəmin yaratdı. 

Lakin müstəqilliyinə yenicə qovuşan 
ölkə üçün hər şey gözlənildiyi qədər 
də asan olmadı. O zaman baş verən 
hadisələr, qanunsuz silahlı birləşmələrin 
təxribatçı fəaliyyəti, hakimiyyətin 
səriştəsizliyi, qətiyyətsizliyi ölkəni ciddi 
xaos və vətəndaş müharibəsi təhlükəsi 
ilə üz-üzə qoydu. Azərbaycanın 
müstəqilliyini və bərpasını istəməyən 
qüvvələrin, xarici dövlətlərin dəstəyi 
ilə ortaya atdıqları Ermənistanın 
separatçı təcavüzü, silsilə pozuculuq 

aksiyaları ölkədə qarşıdurma və hərc-
mərcilik yaratdı. Belə ağır və mürəkkəb 
vəziyyət, əslində, Azərbaycanı yenidən 
müstəqilliyin itirilməsi təhlükəsi ilə üz-
üzə qoymuşdu.

Azərbaycan xalqının təkidli xahişi 
ilə ikinci dəfə siyasi hakimiyyətə gələn 
ümummilli lider Heydər Əliyevin müdrik 
və uzaqgörən siyasəti nəticəsində 
müstəqilliyimiz çətin və mürəkkəb 
bir şəraitdə qorunub saxlanıldı. 
1993-cü il ölkədə sabitlik və inkişaf 

prosesinin başlanğıcı kimi tarixə 
düşdü. Respublikamızda taleyüklü 
strateji islahatların, bazar iqtisadiyyatı 
prinsiplərinə cavab verən yeni iqtisadi 
siyasətin həyata keçirilməsinə xüsusi 
önəm verildi.

Çox mürəkkəb tarixi şəraitdə 
müstəqil dövlətin yeni Konstitusiya 
layihəsinin hazırlanması da olduqca 
vacib və önəmli idi. Yeni layihənin 
təşəbbüskarı və müəllifi də məhz ulu 
öndər Heydər Əliyev oldu. Onun sədrliyi 
ilə Azərbaycn Respublikasının yeni 
Konstitusiya layihəsinin hazırlanması 
üçün komissiyanın yaradılması, 12 
noyabr 1995-ci ildə keçirilən ümumxalq 
səsverməsi yolu ilə ölkənin Əsas 
Qanununun qəbulu Azərbaycan 
Respublikasında hüquqi dövlətin 
formalaşmasında önəmli hadisə oldu.

 1995-ci ildə ümummilli liderimiz 
Heydər Əliyevin müəllifi olduğu və 

insan hüquqlarının, azadlıqlarının 
təmin edilməsini dövlətin ali 
məqsədi kimi bəyan edən ilk milli 
Konstitusiyamızın qəbulu siyasi 
sistemin müasirləşdirilməsi və 
demokratik institutların formalaşdırılması 
üçün zəmin yaratmışdır. Burada 

fundamental bərabərlik hüququ, 
azadlıq, mülkiyyət, təhlükəsiz yaşamaq 
kimi vətəndaşlıq hüquqları öz parlaq 
əksini tapmışdır. Bundan başqa, ölkə 
vətandaşlarının cəmiyyətin və dövlətin 
idarə olunmasında iştirakı, eləcə də 
əcnəbilərin və vətəndaşlığı olmayan 
şəxslərin hüquqları da konstitusiyada 
təsbit olunmuşdur. 

Azərbaycanın Avropa Şurasına üzv 
olması ilə bağlı hazırlıq prosesində, 10 
fevral 1998-ci il tarixdə ölüm hökmünün 
ləğv olunması müstəqil və gənc dövlətin 
bütün dünyada təqdir olunan humanitar 
addımı oldu. Azərbaycan 2001-ci ilin 
yanvar ayında Avropa Şurasına qəbul 
edildikdən sonra dövlətimizin hüquq 
sisteminin Avropa hüquq sisteminə 
uyğunlaşdırılmasına zəmin yaranmışdır. 
Bundan sonra İnsan Haqları üzrə 
Müvəkkil (Ombudsman) təsisatının 
yaradılması da vacib sayılmış, 2002-
ci il iyul ayının 2-də Azərbaycanda 
Ombudsman təsisatı yaradılmışdır.

Dövlətimizin ali məqsədinə 
nail olunmasında, müvafiq hüquqi 
mexanizmlərin yaradılmasında, o 
cümlədən mükəmməl qanunvericilik 
bazasının formalaşdırılmasında 
ardıcıl siyasi xətt həyata keçirilməsi 
təqdirəlayiqdir. Bu sırada Azərbaycan 
Respublikası Prezidentinin 1998-ci 
il fevralın 22-də imzaladığı “İnsan və 
vətəndaş hüquqlarının və azadlıqlarının 

təmin edilməsi sahəsində tədbirlər 
haqqında” fərmanı xüsusi əhəmiyyətə 
malikdir. Həmin dövrdə ulu öndər 
tərəfindən təsdiq edilmiş “İnsan 
hüquqlarının müdafiəsinə dair Dövlət 
Proqramı” isə bu sahədə ilk fundamental 
sənəd olmaqla cəmiyyətin həyatının 
hüquqi tənzimlənməsində inkişafa 
təkan vermişdir. Təsadüfi deyil ki, həmin 
Dövlət Proqramının qəbul olunduğu 
gün – iyunun 18-i ölkə başçısının 
2007-ci il tarixli sərəncamına əsasən, 
Azərbaycanda insan hüquqları günü 
elan edilmişdir.

Sonrakı illərdə referendum yolu ilə 
Konstitusiyaya bir sıra mühüm əlavə və 
dəyişikliklərin edilməsi tam mütərəqqi 
xarakter daşımaqla insan və vətəndaş 
hüquqlarının və azadlıqlarının daha 
səmərəli qorunmasını, vətəndaşların 
layiqli həyat səviyyəsini, demokratiyanın 
inkişafını təmin etdi. Hüquq sistemi üçün 
vacib dəyişikliklərdən biri isə hər bir 
kəsə pozulmuş hüquq və azadlıqlarının 
bərpası məqsədilə Konstitusiya 
Məhkəməsinə fərdi şəkildə müraciət 
etmək hüququnun verilməsi oldu.

Dövlət idarəetməsində yeni 
fəaliyyət üslubunun formalaşdırılması 
istiqamətində mühüm tədbirlərdən biri 
ölkə Prezidentinin 13 iyul 2012-ci il tarixli 
fərmanı ilə Azərbaycan Respublikasının 
Prezidenti yanında Vətəndaşlara 
Xidmət və Sosial İnnovasiyalar üzrə 

Dövlət Agentliyinin yaradılması 
oldu. Agentlik dövlət orqanlarında 
şəffaflığın artırılmasının, vətəndaşlara 
xidmətlərin daha keyfiyyətli, rahat, yeni 
üslubda və müasir innovasiyaların 
tətbiqilə göstərilməsinin, vətəndaşlara 
münasibətdə etik davranış qaydalarına 
əməl edilməsinin və vətəndaş 
məmnunluğunun təmininin zəruriliyindən 
yaradılmış, müxtəlif orqanların 
xidmətlərini bir qurumda təqdim 
edən “ASAN xidmət” mərkəzlərinin 
yaradılması cəmiyyətdə cox yüksək 
razılqla qarşılanmışdır. 

Bütün Azərbaycan xalqı yaxşı dərk 
edir ki, ulu öndər Heydər Əliyevin bizə 
etibar etdiyi, onun ən sadiq davamçısı 
Prezident İlham Əliyevin rəhbərliyi 
ilə davamlı tərəqqi yoluna çıxarılmış 
müstəqil Azərbaycanda yaşamaq, 
yaratmaq hər bir vətəndaşın hüququ 
olmaqla yanaşı, həm də ölkəmizin 
suverenliyini etibarlı qorumaq, onun 
ikişafına töhfələr vermək hər bir 
vətəndaşımızın şərəfli borcudur. 
Dövlətlə xalqın sarsılmaz birliyi isə 
müstəqilliyimizin əbədi, dönməz 
və sarsılmaz qarantı, yeni-yeni 
qələbələrimizin əsasıdır.

Zaur ABDULLAYEV, 
Azərbaycan Respublikası Ədliyyə 

Nazirliyi Nərimanov Rayon İcra 
şöbəsinin rəisi, ədliyyə müşaviri

1991-ci il oktyabrın 18-də Azərbaycanın dövlət 
müstəqilliyinin bərpasından sonrakı 30 illik dövr ölkəmizin 
ictimai-siyasi, iqtisadi və mədəni inkişafı tarixində mürəkkəb 
və şərəfli mərhələ olmuşdur. Fəxr və qürürla deyə bilərik ki, 
bir il əvvəl 44 günlük Vətən müharibəsindən sonra Prezident, 
Ali Baş Komandan İlham Əliyevin rəhbərliyi ilə müzəffər 
odrdumuzun qazandığı tarixi qələbə isə müstəqillik tariximizin 
ən parlaq səhifəsi olmuşdur. Müstəqil dövlətimizin başçısı bu 
müqəddəs savaş zamanı mahir diplomat və sərkərdə kimi 30 
ilə yaxın müddətdə həllini tapmayan Ermənistan–Azərbaycan 
münaqişəsinə son qoyaraq öz adını Azərbaycan tarixinə 
müzəffər sərkərdə kimi yazmışdır. 

Azərbaycanın müstəqilliyi əbədi, dönməz və sarsılmazdır

(əvvəli 1-ci səhifədə)
Yeri gəlmişkən, xalqımız 1991-ci 

ildən sonra ilk dəfə bu bayramı tam 
fərqli olaraq, öz ərazi bütövlüyünü 
reallaşdıran qalib xalq kimi qeyd edir. 

Dövlət müstəqilliyimizin 
bərpasından ötən 30 il ərzində 
Azərbaycan tarixində bir çox taleyüklü 
hadisələr baş verib. Müsbət siyasi-
iqtisadi proseslərlə yanaşı, neqativ 
vəziyyətlər də yaşanıb. Əlbəttə, 
ayrı-ayrı vaxtlarda müəyyən ciddi 
narahatlıq doğuran siyasi proseslər 
xalqımızı müstəqilliyimizin itirilməsi 
təhlükəsi ilə üzləşdirib. Belə bir şərait, 
ab-hava əsasən 1991–1993-cü 
illərdə müşahidə olunub. O dövrdə 
Azərbaycanın müstəqilliyinin 
möhkəmlənməsi üçün elə bir cid-
di fəaliyyət göstərilməyib, əksinə, 
səriştəsiz idarəçilik ölkəni dünyada 
gedən proseslərdən uzaq salaraq, 
təklənməsinə, təcrid olunmasına 
gətirib çıxarıb. Hakimiyyət çəkişmələri 
nəticəsində cəbhədə ard-arda 
uğursuzluqlar yaşanıb və daxildə 
separatçılıq baş qaldırıb, bu isə 
dövlətçiliyimiz və müstəqilliyimiz üçün 
böyük təhlükə doğurub. Nəticədə, 
ölkəmiz son dərəcə mürəkkəb, ağrılı 
problemlərlə qarşılaşaraq, çox çətin 
duruma düşüb. Hərc-mərclik, özba-
şınalıq, hakimiyyət iddiası respubli-
kanı idarəedilməz vəziyyətə gətirib, 
cəmiyyətdə və dövlətdə dağılma 
meyilləri qarşısıalınmaz xarakter alıb, 
qanunsuz silahlı dəstələrin özba-
şınalığı real vətəndaş müharibəsi 
təhlükəsi törədib. Belə bir acınacaqlı 
vəziyyətdən yararlanan Ermənistan 
silahlı qüvvələri isə torpaqlarımızın 
işğalını gündən-günə genişləndirib. 

Dövlətin varlığı, xalqın gələcək 
müqəddəratı sual altında qaldığı belə 
bir çətin dövrdə–1993-cü ilin iyu-
nunda dahi şəxsiyyət Heydər Əliyev 
xalqın təkidi ilə hakimiyyətə qayı-
daraq, Azərbaycanın sivil dünyanın 
bir parçası olmaq imkanının reallaş-
masına şərait yaratdı. Bu gün tam 
əminliklə vurğulamaq olar ki, əgər 
o vaxt ölkədə baş verən hadisələrə 
ümummilli lider Heydər Əliyevin şəxsi 
müdaxiləsi olmasaydı, bununla bağlı 
müdrik qərarlar verməsəydi, müstəqil 
Azərbaycan dövlətinin varlığına son 
qoyula bilərdi.

Dahi şəxsiyyət ölkəmizi təhlükə 
və çətinliklərdən qurtararaq, ardıcıl 
inkişaf yoluna çıxardı. Ulu öndərin 
respublikaya rəhbərlik etdiyi dövr 
ərzində dövlət idarəçiliyi mexaniz-
mi yenidən yaradıldı, nizami ordu 
quruldu, genişmiqyaslı siyasi, hüquqi, 
iqtisadi, sosial və mədəni islahat-
lar həyata keçirildi. İqtisadiyyatın 
dinamik inkişafı təmin edildi, ölkəmiz 
üçün böyük əhəmiyyət daşıyan yeni 
neft strategiyası hazırlanaraq uğurla 
gerçəkləşdirilməyə başlandı. Nəticə 
etibarilə Azərbaycanda hüquqi, 
demokratik və dünyəvi dövlət qurul-
du, vətəndaş cəmiyyətinin bərqərar 
edilməsi istiqamətində ciddi addımlar 
atıldı. Dövlətimiz dünya birliyində 
layiqli yerini tutdu, bölgədə geosi-
yasi mövqelərini möhkəmləndirərək 
yüksək beynəlxalq nüfuz qazandı. 
Xalqımızın milli birliyi və həmrəyliyi 
təmin olundu.

Beləliklə, Azərbaycan Respubli-
kasının dövlət müstəqilliyi haqqında 
Konstitusiya Aktında nəzərdə tutu-
lan bütün müddəalar məhz Heydər 
Əliyevin müdrik və uzaqgörən siyasəti 
sayəsində real həyata vəsiqə aldı, 
xalqımız çoxdan arzusunda olduğu 
əsil müstəqilliyinə qovuşdu.

Ulu öndərin başladığı strateji 
inkişaf xəttini 18 il ərzində yaradıcı 
surətdə davam etdirən Prezident 
İlham Əliyevin həyata keçirdiyi 
uğurlu siyasət Azərbaycan xalqı-
na və dövlətinə möhtəşəm uğurlar 
gətirib. Azərbaycan bütün sahələrdə 
yüksək sürətlə inkişaf edib, dünya 
dövlətləri arasında öz yerini getdikcə 
möhkəmləndirib, siyasi- iqtisadi 
cəhətdən regionda aparıcı gücə 
çevrilib. Regionda heç bir irimiqyaslı 
layihə Azərbaycanın iştirakı və razılığı 
olmadan həyata keçirilməyib. 

Azərbaycanın hazırda qüdrətli 
dövlətə çevrilməsinin fonunda 
müstəqilliyimizin möhkəm olma-
sı daha aydın görünür. Bu gücün 
göstəriciləri ölkəmizin tam müstəqil 
siyasət yürütməsini reallaşdırır, böyük 
dövlətlərin maraqlarını öz maraqları 
ilə uzlaşdırır, beynəlxalq tədbirlər 
mərkəzinə və kosmik klubun üzvünə 
çevrilməsi ilə nüfuzunu daha da 
gücləndirir. Bütün bunlarla bərabər, 
Azərbaycan beynəlxalq enerji 
təhlükəsizliyi, terrorizmlə mübarizə 

və digər qlobal məsələlərdə də öz 
töhfəsini əsirgəmir. 

Dövlətimizin başçısı İlham Əliyevin 
qətiyyəti sayəsində ulu öndərin neft 
strategiyasının uğurla reallaşması, 
iri enerji layihələrinin işə düşməsi 
və yeni iqtisadi layihələrə start 
verilməsi Azərbaycanın müstəqilliyinin 
daha da möhkəmlənməsini, sar-
sılmaz dövlətçiliyimizin daha da 
qüdrətlənməsin şərtləndirib. Bütün 
bunlar həm də xalqımızın sosial 
şəraitinin daha da yaxşılaşmasına, 
daha yüksək rifaha sahib olmasına 
gətirib çıxarıb. 

Dövlət müstəqilliyimizin 
bərpasından ötən 30 il ərzində ən 
böyük taleyüklü hadisə isə torpaqla-
rımızın işğaldan azad edilməsi oldu: 
dövlətimizin başçısının rəhbərliyi ilə 
Azərbaycanın ən böyük problemi 
həll edildi, Azərbaycanın yaşayış 
məntəqələrinin işğalına son qoyuldu, 
ərazi bütövlüyümüz bərpa olun-
du, ölkəmizə qarşı ərazi iddiasına 
düşənlərin layiqli cavabı verildi.

Vətən müharibəsinin 44 günü 
ərzində – ötən il sentyabrın 27-dən 
noyabrın 9-dək rəşadətli Azərbaycan 
Ordusunun qarşısında duruş gətirə 
bilməyəcəyini, iflasa məhkum olaca-
ğını anlayan düşmən məğlubiyyətini 
etiraf etmək məcburiyyətində qaldı, 
noyabrın 10-da isə Azərbaycan, 
Rusiya prezidentləri və Ermənistan 
baş naziri tərəfindən üçtərəfli bəyanat 
imzalandı. Bununla da 30 ildən artıq 
davam edən münaqişəyə, torpaqla-
rımızın işğalına son qoyuldu, Cənubi 
Qafqaz bölgəsinin gələcək inkişafı-
na yönələn fəaliyyətin yeni formatı 
şərtləndirildi. Bəyanatın müddəalarına 
uyğun olaraq, Dağlıq Qarabağ 
münaqişəsi zonasında atəşin və bü-
tün hərbi əməliyyatların dayandırılma-
sı elan edildi. Ötən il dekabrın 1-dək 
Kəlbəcər, Ağdam və Laçın rayonları 
mərhələ-mərhələ Azərbaycan Res-
publikasına qaytarıldı. 

Bu gün işğaldan azad edilən 
ərazilərimizdə erməni vandallarının 
illərlə törətdikləri vəhşi əməllər hər 
addımda nəzərə çarpır. Viran qoyu-
lan şəhər və kəndlərimiz, dağıdılan, 
təhqir edilən məscidlərimiz, yer 
üzündən silinən tarix və mədəniyyət 
abidələrimiz düşmənin nə qədər bar-
bar, vəhşi olduğunu göstərir. 

Əlbəttə, bütün dağıntılar məqsədli 
şəkildə edilib. Bu mənfur millət 
Ermənistan ərazisindəki tarixi tor-
paqlarımızda, Dağlıq Qarabağda və 
ətraf rayonlarda azərbaycanlılara 
aid tarixi mirasları viran qoymaq-
la azərbaycanlıların bu ərazidəki 
mədəni kimliyinin itirilməsi məqsədi 
güdüb. Bu torpaqlarda bütün milli 
izlərimizi silməyə çalışıblar.

Erməni vandalizminin, təkcə 
Azərbaycan xalqına yox, ümumən 
bəşəriyyətə təhlükə yaradan 
erməni faşizminin ifşası üçün yerinə 
yetirilməli vəzifələrə diqqəti yönəldən 
Prezident İlham Əliyev deyib: “Biz 
təkcə öz ərazi bütövlüyümüzü bərpa 
etməmişik, biz erməni faşizmini məhv 
etmişik. Biz bölgəmizi faşist ideolo-
giyasından tam xilas etməsək də, 
onun böyük hissəsini məhv etmişik. 
Buna görə bizim şanlı Qələbəmiz 
bölgə üçün, dünya üçün çox böyük 
əhəmiyyət daşıyır... Erməni faşizmi 
ən qəddar, ən təhlükəli, ən mənfur, ən 
çirkin ideologiyadır və biz bu ideolo-
giyanı məhv etdik. Hesab edirəm ki, 
illər keçdikcə bizim bu tarixi xidmətlər 
dünya tərəfindən daha da dolğun 
şəkildə dərk ediləcək”.

Erməni vandallarının xarabazara 
çevirdikləri əzəli-əbədi yurdlarımı-
zın bərpası, inkişaf axarına qovuş-
ması, sosial-iqtisadi dirçəlişi indi 
dövlətimizin qarşısında duran ən 
mühüm vəzifədir. Dövlətimizin başçısı 
hər zaman bütün məsələlərdə olduğu 
kimi, bu istiqamətdə də aydın planla-
ra, strateji hədəflərə malikdir.

Bu gün doğma torpaqların-
dan uzun illər ərzində köçkün 
düşən insanların öz yurdlarında 
məskunlaşmasını təmin etmək üçün 
ciddi layihələr icra olunur, sosial 
infrastruktur yenidən qurulur, “ağıllı 
şəhər” və “ağıllı kəndlər” yaradılır, 
avtomobil yolları salınır. Elektrikləşmə 
xüsusi diqqətdə saxlanılır. Füzuli 
Beynəlxalq Hava Limanının tezliklə 
istifadəyə veriləcəyi gözlənilir. 

Bütün yuxarıda qeyd edilənlər 
Azərbaycanın bu gün həm siyasi, 
həm də iqtisadi cəhətdən dünya-
nın qüdrətli dövlətlərindən birinə 
çevrildiyindən xəbər verir. Ulu öndər 
Heydər Əliyevin şah əsəri olan 
müstəqil Azərbaycan dövlətimizin 
başçısı İlham Əliyevin liderliyi ilə 
tarixinin ən qüdrətli dövrünü yaşa-
yır. Bütün bunlar təbii ki, Heydər 
Əliyevin ideyalarının ölməzliyinin, 
Prezident İlham Əliyev tərəfindən 
müstəqilliyimizin, dövlətçiliyimizin 
qüdrətlənməsinə hesablanan əməli 
siyasi fəaliyyətin nəticəsidir. 

Vaqif BAYRAMOV,  
“Xalq qəzeti”

Müasir Azərbaycan tarixinin 
ən qüdrətli dövrünü yaşayır

Ermənistan və İran Azərbaycanın 
işğal altında olan ərazilərindən  
narkotik vasitələrin Avropaya 
daşınması üçün istifadə ediblər 

Azərbaycan Silahlı Qüvvələrinin Ermənistan ordusu üzərindəki tarixi 
qələbəsindən bir keçir. Prezident İlham Əliyev bu müddət ərzində 
videokonfrans formatında  keçirilən beynəlxalq tədbirlərdə, həmçinin 

dünyanın aparıcı kütləvi informasiya vasitələrinə verdiyi müsahibələrdə 
müharibənin başlanma səbəbləri, Ermənistanın işğalçı siyasətindən əl 
çəkməməsi, nüfuzlu beynəlxalq təşkilatların,  o cümlədən dünya birliyinin 
bu ədalətsizliyə laqeyd münasibəti barədə ətraflı məlumat verib. Artıq dünya 
birliyinə də məlumdur ki, Azərbaycan öz ərazi bütövlüyünün təmin olunması 
uğrunda mübarizə aparıb və BMT Təhlükəsizlik Şurasının 1993-cü ildə qəbul 
etdiyi dörd qətnaməni yerinə yetirib. 

Möhtərəm Prezidentimiz Müstəqil Dövlətlər 
Birliyinin Dövlət Başçıları Şurasının vide-
okonfrans formatında keçirilən iclasında 
çıxış edərkən son vaxtlar İranla Azərbaycan 
arasında yaranmış gərginliyə aydınlıq gətirdi. 
Dövlət başçımız dedi ki, Azərbaycanın Vətən 
müharibəsindəki qələbəsindən 1 il keçir. 
Münaqişədən sonrakı dövr ümumilikdə sakit 
məcrada keçir.  Ölkə başçısı diqqətə çatdırdı 
ki, münaqişə keçmişdə qaldı. Azərbaycan 
öz ərazi bütövlüyünü bərpa etdi və BMT 
Təhlükəsizlik Şurasının qətnamələrini yerinə 
yetirdi. Azərbaycan Ermənistan ilə münaqişəni 
hərbi-siyasi yolla həll etdi. Prezident, həmçinin 
ötən il noyabrın 10-da Azərbaycan, Ermənistan 
və Rusiya liderləri arasında imzalanmış 
üçtərəfli bəyanatla münaqişəyə son qoyuldu-
ğunu xatırlatdı.

Prezident İlham Əliyev çıxışında Rusiya 
Prezidenti Vladimir Putinin hərbi əməliyyatların 
dayandırılmasındakı rolunu xüsusi vurğula-
dı və bunun hər iki tərəfdən çoxsaylı insan 
itkilərinin qarşısını aldığını söylədi.

Dövlətimizin başçısı dedi ki, Ermənistan 
işğaldan əvvəl Şuşa şəhərində olan 17 
məsciddən 16-nı dağıdıb. Yalnız bir məscid 
“tolerantlıq” nümunəsi kimi saxlanılıb və 
İrandan olan “mütəxəssislər”in vasitəçiliyi ilə 
onu İran məscidi kimi təqdim etməyə cəhd 
göstərib. Respublikamızın rəhbəri işğal edilmiş 
ərazilərdəki evlərin söküldüyünü, daşların 
Ermənistan və İranda satıldığını diqqətə 
çatdırıb: “Ermənistan, həmçinin ətraf mühitə 
də böyük zərər vurub. İşğal dövrü ərzində 60 
min hektar meşə sahəsi qırılıb, Ermənistan və 
İrana satılıb. Qızıl yataqlarının və digər təbii 
resursların qanunsuz istismarı həyata keçirilib. 
Bir Avropa şirkətinin iştirakı ilə transsərhəd 
çayı olan Oxçuçay sistemli şəkildə çirkləndirilib 
ki, bu da ekoloji faciəyə səbəb olub. Bu faktı 
artıq nüfuzlu beynəlxalq ekspertlər də təsdiq 
edirlər”.

Prezident bildirdi ki, təqribən, 30 il ərzində 
Ermənistan İran ilə əlbir olaraq, Azərbaycanın 

keçmiş işğal altında olan ərazilərindən Avropa-
ya narkotik vasitələrin daşınması üçün istifadə 
edib. Dövlət başçımız  diqqətə çatdırdı ki, 
ötən il Azərbaycan Ermənistanın nəzarətində 
olan İran ilə 130 kilometrlik  dövlət sərhəddi 
üzərində nəzarəti bərpa etdikdən sonra İran-
dan Azərbaycanın Cəbrayıl rayonu ərazisindən 
keçməklə Ermənistana, oradan da Avropaya 
narkotik vasitələrin daşınmasının yolunu kəsib: 
“Azərbaycan–İran sərhədinin digər sahələrində 
bizim tutub saxladığımız heroinin həcmi əvvəlki 
illərin müvafiq dövrü ilə müqayisədə iki dəfə ar-
tıb. Bu o deməkdir ki, Ermənistan, təqribən, 30 
il müddətində İranla əlbir olaraq, Azərbaycanın 
keçmiş işğal altında olan ərazilərindən Avropa-
ya narkotrafik üçün istifadə edib”.

Dövlət başçısı bir daha bəyan etdi ki, işğal 
dövründə dəfələrlə bəyan etmişdim ki, işğal 
altında olan ərazilər narkotik vasitələrin daşın-
ması və beynəlxalq terrorçuların hazırlanması 
üçün istifadə edilir. İndi bu, artıq sübut edilmiş 
faktdır.

Azər SÜLEYMANOV, 
YAP Nəsimi rayon təşkilatının sədri

